
ALTZOKO LANDA-PAISAIA ATLANTIKOA

Altzoko paisaia Euskal Herriaren iparraldeko isurialdeko landa-paisaia atlantikoaren eredu
bikaina da. Paisaia mota hau gure lurraldeko eremu atlantikoan mendeetan zehar egindako
kudeaketa eta erabileraren emaitza da; horregatik, paisaia kultural modura definitzen da.

Giza erabileraren ondorio izanagatik ere, natura eta kulturaren ikuspegitik balio oso
aipagarriak biltzen ditu. Ondare natural eta kulturalaren kontserbazioa giza erabilerararekin
uztartzea da aurrera begira dugun erronka handienetako bat.

Edonola ere, egun dugun paisaiak izaera dinamikoa du eta gizaldiz gizaldi moldatzen joan da,
garaian garaiko beharren arabera. Esaterako, gaur egun baserri inguruetan ikusten ditugun
belardi asko, duela hamarkada gutxi batzuk soroak ziren; eta egungo landaketa asko
frutarbola, hurrizti edo gaztainadiz estaliak zeuden. Lehen sektorea da landa paisaia hau sortu,
mantendu eta eraldatzeko ardura izan duena, nekazaritzaren, abeltzaintzaren eta
basogintzaren bitartez. Jarduera horiek, Altzoko paisaia sortzearekin batera, nortasun eta
izaera propioa garatzea ahalbidetu dute.

LANDA-PAISAIA, BIZIRIK DAGOEN PAISAIA

Altzo klima ozeanikoaren eraginpean dago, eta eremu handiena estai muinotarrean kokatzen
da (600 metrotik behera). Horrek esan nahi du, urtean zeharreko tenperaturak epelak direla
eta prezipitazioak erregularrak, lehorte garairik gabe. Ondorioz, Altzoko azalera handienean,
harizti (haritz kanduduna, Quercus robur, nagusi diren basoak) eta baso mistoak lirateke
landare potentziala; eremu garaienetan eta ospeletan pagadiak (pagoa, Fagus sylvatica, nagusi
diren basoak) gailenduz. Hala ere, Otsabio mendiaren hegoaldeko magalean, kareharria
azaleratzen den eremuetan, lurzoruari loturiko landaredi berezi bat aurki dezakegu: artadi
atlantiarra. Artadiek izaera mediterraneoa badute ere (udan lehorteak izaten diren tokiei
dagokiena), klima ozeanikoan ere garatu daitezke, kareharriak izaera porotsua izanik,
landaredi mota honentzako egokiak diren baldintza ekologiko eta edafikoak posible egiten
dituelako.

Altzoko landaredi potentziala basoek (hariztiak, pagadiak, haltzadiak, artadiak...) osatzen
badute ere, mendeetan zehar giza erabilerak gure herriko landaredia eta paisaia moldatu eta
eraldatu ditu. Modu horretara, jatorrizko basoak habitat multzo berri baten mosaikoak
ordeztu ditu. Giza erabilera horiek baserriari loturiko abeltzantza, nekazaritza eta basogintza
izan dira; horiekin, paisaia gure beharretara moldatu dugu. Horren emaitza da egun aurrez
aurre dugun landa-paisaia atlantikoa.



Basoak izaera heldu eta konplexua duten ekosistemak izanagatik, landa-paisaiak ere balio
natural eta kultural nabarmenak biltzen ditu. Gure lurretan egin izan diren jarduera
ezberdinek mosaiko izaera eman diote paisaia honi, eremu mugatu batean erabilera eta
ekosistema ezberdin eta anitzak ahalbidetuz. Landa-paisaiaren berezkoak diren elementuen
artean daude belazeak, soroak, frutarbolen landaketak, basotxoak, hurriztiak, gaztainadiak,
zuhaitz mugarratuak, errekastoen inguruko ibarbasoak, sastrakadiak eta heskai edo zuhaitz-
hesiak.

Horiei batu behar zaizkie izaera kultural eta arkitektonikoa duten elementuak: paisaia horren
adierazgarri diren baserri, borda, txabola edo harriz osaturiko hormak.

ZERGATIK DA GARRANTZITSUA GURE PAISAIA TRADIZIONALAK BABESTU ETA MANTENTZEA?

Altzoko landa-paisaiak izaera anitza eta konplexua du. Modu orekatu eta jasangarrian
kontserbatzen diren paisaiek hainbat zerbitzu edo onura eskaintzen dizkiote gizarteari. Onura
horiei zerbitzu ekosistemikoak deitzen zaie. Horren adibideak dira ur garbia hornitzea, basoek
egiten duten klimaren erregulazioa, frutarbolak polinizatzea, etab. Ekosistemek zerbitzu horiek
eskaini ditzaten, ezinbestekoa da ekosistemen kontserbazio egoera egokia bermatzea.

Zerbitzu hauek lau motatan bereizten direlarik, honakoak dira Altzoko landa-paisaiak
eskaintzen dizkigun zerbitzu aipagarrienak:

- Hornidura zerbitzuak: Ekosistemek eskaintzen dituzten ondasun eta lehengaien
multzoa. Altzokoaren moduko landa-paisaiek elikagai mota ezberdinak eskaintzen
dizkigute (esneki, haragi, perretxikuak eta barazkiak, esaterako). Baserriari loturiko
paisaia denez, elikagaien hornidura garrantzi handieneko kudeaketa irizpidea da.

- Zerbitzu erregulatzaileak: Ekosistemen funtsezko prozesuetatik eratorritakoak dira,
eta lagundu egiten dute klima eta uraren zikloaren erregulazioan, CO, xurgapenean,
lurzoruaren higadura kontrolatzen edo polinizazioa sustatzen. Askotan neurtu eta
kuantifikatzeko zailak badira ere, berebiziko garrantzia dute, ikuspegi lokal naiz
globaletik.

- Kultura zerbitzuak: Landa eremuko paisaia Altzo eta altzotarren izaeraren zati
garrantzitsua da. Gu geu garena historia eta istorio anitz eta ugaritan oinarritzen da,
eta horiek egin dute gure paisaia den bezalakoa. Gainera, ikuspegi orokorretik,
landa-paisaiak gozamenerako eta aisialdirako aukera paregabeak eskaintzen dizkigu,
altzotarren eta bisitarien bizi-kalitatean eragin zuzena dutenak.

- Habitat eta sostengu zerbitzuak: Ekosistemen funtzionaltasunean oinarritzen diren
zerbitzuak dira. Biodibertsitatea edo ekosistema eta paisararen prozesu naturalek,
hein handi batean, aurreko zerbitzuen oinarria osatzen dute. Paisaia mota honek
fauna eta flora espezie ugarirentzak egokiak (eta kasu batzuetan, ezinbestekoa)
diren habitatak eskaintzen dituenez, biodibertsitatearen ikusbegitik berebiziko



garrantzia du. Ekosistema osasuntsu batek bere funtzioak eta zerbitzuak modu
jasangarrian eskaini ahal dizkigu.

ZER EGITEN ARI GARA ALTZON LANDA-PAISAIA ATLANTIKOAREN KONTSERBAZIOA
BERMATZEKO?

Landa-paisaia atlantikoak hainbat ikuspegitatik duen garrantziaz oharturik, Kaolin Eder
meategia izan zen inguruan, paisaia mota honen kontserbazioa hobetzeko lanak ere egin
ditugu. Hala, aisialdirako gune bat sortzeaz gainera, belaze eremu bat berreskuratu dugu,
udaleko abeltzainek modu jasangarrian erabiliko dezaten eta egin ditugu ere gaztainadi bat
berreskuratzeko landaketak. Modu horretara, landa eremuari loturiko ekosistema eta
erabilera ezberdinak berreskuratu eta leheneratuko ditugu, paisaia mota honek eskaintzen
dizkigun zerbitzu ekosistemikoen kalitatea bermatzeko.



